
CYFARWYDDYD AR REOLI PROSIECTAU ADEILADU EGLWYSIG

Rhagarweiniad
Yn ôl y Cyfansoddiad, y Cynghorau Plwyfol Eglwysig sy’n gyfrifol am adeiladau eglwysig. O bryd i’w gilydd, felly, bydd a wnelo’r Cynghorau â phrosiectau adeiladu o bwys – atgyweiriadau neu welliannau i’r adeilad, neu brosiectau at wneud defnydd newydd ohono. Amcan y nodiadau hyn yw cynorthwyo’r Cynghorau yn y broses hon.

Mae’r cyfarwyddyd yn ymdrin â’r meysydd a ganlyn:

· Gweledigaeth o’r Prosiect
· Tîm y Prosiect

· Cysylltu ag Arbenigwyr
· Diogelwch
· Astudiaethau Dichonolrwydd a Chynlluniau Busnes
· Caniatâd a chydsyniad
· Cynghorion Allweddol
Y Man Cychwyn
Wrth ddatblygu prosiect, rhaid i’r Plwyf fod â gweledigaeth glir. Golyga hyn ddiffinio’n eglur beth yr ydych am ei gyflawni. Dylid datgan yn syml beth yw’r prosiect, mewn modd a fydd yn galluogi pawb y mae a wnelont ag ef i ddeall beth yw’r amcan. Mae’n hanfodol fod pobl yn deall beth y mae (a beth nad yw) i’w gyflawni. Gall datganiad eglur o weledigaeth helpu yn hyn o beth.

Nid yw’r weledigaeth gyffredinol yn rhoi manylion. Yn hytrach, gosoda’r darlun eang, gyda’r nod o ysbrydoli’r rhai hynny sy’n gweithio tuag ato. Gellir mynegi’r manylion mewn cyfres o amcanion ar gyfer y prosiect. Dyma’r targedau allweddol a fydd, gyda’i gilydd, yn sicrhau cyflawni’r weledigaeth. Fe all bod datblygu gweledigaeth ac amcanion ysgrifenedig yn ymddangos yn beth cwbl amlwg, ond bydd treulio amser yn ystyried beth yr ydych am ei gyflawni, a sut yr ydych am fynd ati, yn cynorthwyo’r Cyngor Plwyfol Eglwysig i ganolbwyntio ar ei waith.

Mae’n hanfodol bwysig ymgynghori, a dylid trafod y prosiect yn gynnar gyda’r Archddiacon. Dylid hefyd hysbysu Pwyllgor Eglwysig a Bugeiliol yr Esgobaeth, am y gall ef roi arolwg hanfodol o’r ffordd ymlaen ac o’r cyd-destun esgobaethol ehangach.

Tîm y Prosiect
Ar ôl cytuno beth sydd i’w wneud, rhaid ffurfio tîm prosiect. Dyma’r bobl yr ymddiriedir iddynt y gwaith o ddwyn y prosiect i ben. Yn y pen draw, byddant yn adrodd i’r Cyngor Plwyfol Eglwysig, ond dylid ymddiried ynddynt a’u galluogi i symud ymlaen â’r prosiect rhwng cyfarfodydd y Cyngor.

Bydd union gyfansoddiad y tîm yn gwahaniaethu yn ôl natur y prosiect, ond y mae rhai swyddi allweddol y mae’n rhaid eu llenwi:

· Cydlynydd y Prosiect – nid i benderfynu ar bob dim ond i alw’r tîm ynghyd, monitro’r datblygiadau a chytuno ar waith a blaenoriaethau. Mae ganddo swyddogaeth ysgrifenyddol i hysbysu’r tîm o waith y cytunwyd arno a dyddiad ei gwblhau. Ef hefyd yw’r ddolen gyswllt gyntaf rhwng yr Eglwys ac unrhyw gynghorwyr proffesiynol y gall y bydd a wnelont â’r prosiect.

· Swyddog Cyllid – rhaid cael rhywun i fonitro taliadau a chyllid i sicrhau bod llif arian priodol i’r prosiect. Fel rheol, trysorydd y Cyngor Plwyfol Eglwysig fydd hwn, ond fe all fod yn rhywun arall. Os felly, mae’n hanfodol fod gan y person hwnnw berthynas agos â’r trysorydd.

· Codwr Arian – rhaid cael rhywun i gydlynu codi arian. Gall y Swyddog Cyllid wneud hyn, ond rhaid bod ganddo ddigon o amser. Yn dibynnu ar natur y prosiect, fe all y bydd angen gwneud cais am grantiau i wahanol fudiadau.

· Swyddog Adeiladu – os yw’r prosiect yn golygu gwaith adeiladu sylweddol, fe all fod o fudd cael rhywun sy’n barod i ymrwymo i ddeall agweddau technegol y gwaith ac i gysylltu â phenseiri ac ati. Yn aml, gellir cyfuno’r swydd hon â swydd Cydlynydd y Prosiect.

· Swyddog Diogelwch – mae’n werth cael rhywun i ymddiddori mewn materion diogelwch ar gyfer y prosiect. Er mai’r Pensaer a’r Ymgymerwr fydd yn bennaf cyfrifol am reoli Iechyd a Diogelwch, mae’n ddefnyddiol cael rhywun i gadw golwg ar y materion hyn.

Mae’n bwysig fod y swyddi hyn yn cael eu llenwi gan y bobl iawn. Nid oes unrhyw reswm pam na ellir cyfethol pobl o’r tu allan i’r Cyngor Plwyfol Eglwysig i fod ar y Tîm Prosiect. Yn wir, gall y prosiect fod ar ei ennill o dynnu arbenigedd o’r gymuned ehangach. Nid oes raid i’r periglor fod yn aelod o’r Tîm – rhaid i’r aelodau fod ag amser i’w roi i’r gwaith. Mae’n ddefnyddiol, fodd bynnag, sefydlu rheolau clir ar sut y bydd y Tîm yn adrodd yn ôl i’r periglor, y wardeniaid a’r Cyngor Plwyfol Eglwysig wrth i’r prosiect fynd rhagddo.

Mae’n hanfodol fod y Tîm Prosiect yn cyfarfod yn gyson, mewn lle ac ar amser y cytunwyd arnynt, a’r cyfarfodydd wedi eu trefnu ymlaen llaw. Hyd yn oed os ychydig sydd i’w drafod, mae’r ddisgyblaeth o drefnu cyfarfod yn sicrhau cyfathrebu cyson ac effeithiol.

Dylai’r Tîm baratoi Cynllun Prosiect. Dylai hwn gynnwys:

· Cyfarfodydd a Chyfathrebu
· Braslun o daflen amser, yn cynnwys dyddiadau pwysig
· Cyngor proffesiynol allanol
· Gweithdrefnau at wneud taliadau, yn cynnwys rheoliadau caffael
· Adrodd a Monitro
Cysylltu ag Arbenigwyr
Ar gyfer unrhyw brosiect adeiladu bydd arnoch angen pensaer neu syrfëwr â chymwysterau addas i ddatblygu’r prosiect ac i gyfarwyddo ymgymerwyr ar eich rhan. Mae hyn yn hanfodol. Y mae nid yn unig yn sicrhau gwaith o safon uchel ond y mae hefyd yn diogelu’r Cyngor Plwyfol Eglwysig trwy Yswiriannau Indemniad Proffesiynol a fydd o gymorth os a rhywbeth o’i le.

Bydd y pensaer (a gall y term hwnnw gynnwys syrfëwr adeiladu cymwys) yn eich arwain trwy’r prosiect ac yn eich cynghori ar unrhyw angen am gymorth proffesiynol ychwanegol, e.e. gan beirianwyr neu syrfewyr meintiau ac ati.

Mae’r berthynas rhwng y Cwsmer (y Cyngor Plwyfol Eglwysig) a’r Pensaer yn bwysig iawn, ac, fel gyda phob perthynas, fe’i seilir ar gyfathrebu clir ac effeithiol. Mae eglurder ynglŷn â gofynion a disgwyliadau yn hanfodol.

Cyfyd y rhan fwyaf o brosiectau adeiladu o broblemau a nodwyd yn Arolwg Pum Mlynyddol yr Eglwys, ac, fel rheol, y pensaer a wnaeth yr arolwg hwnnw fydd y person gorau i gyfarwyddo’r prosiect oherwydd ei wybodaeth o’r adeilad. Fodd bynnag, dylech ystyried pa fath o bensaer sydd ei angen arnoch. Fe all y bydd y pwyntiau a ganlyn o gymorth:

· Beth yw’r prif bethau y mae arnoch angen i’r pensaer ei wneud? Rhestrwch y gofynion allweddol:

· ? Arbenigedd mewn cadwraeth – onid yw eich adeilad yn adeilad cofrestredig gall hyn fod yn llai pwysig
· ? Dawn cynllunio – a ydych yn chwilio am gynllun neu ynteu am adnewyddu gyda chydymdeimlad
· ? Sgiliau rheoli – mae’n debyg y bydd arnoch eisiau rhywun sy’n effeithiol ac a all reoli eich prosiect yn ôl eich dymuniadau chwi
· ? Brwdfrydedd a phersonoliaeth – bod yn eiddgar i wneud eich gwaith ac yn rhannu eich gweledigaeth 
· ? Maint y cwmni – gall cwmnïau bach fod yn well at waith lleol ac yn fwy ymarferol; gall cwmnïau mawr fod â gwell adnoddau a gwell cysylltiadau â chyrff eraill, e.e. cyllidwyr.

· Ewch i weld esiamplau o waith y pensaer; bydd hyn yn tawelu eich meddwl.
· Sut i ddod o hyd i bensaer da?

· Trwy argymhelliad personol
· Cysylltu â Chymdeithas Frenhinol y Penseiri yng Nghymru, Tel: 029 2087 4752

· Edrych ar wefannau
· Cyfeirlyfrau lleol (DS mae gan y sawl sy’n cynnig Gwasanaethau Pensaernïol lai o gymwysterau na phensaer)

· Peidiwch â bod ag ofn cyfweld ymgeiswyr
· Does gan neb hawl i waith – rhaid iddynt ennill y comisiwn trwy fodloni’r cwsmer (y Cyngor Plwyfol Eglwysig)
· Cynhaliwch y cyfweliad yn yr eglwys, ac edrych ar y materion dan sylw – bydd hyn yn gymorth ichwi fesur faint o wybodaeth a diddordeb sydd gan y pensaer
· Gofynnwch am dystlythyrau
· Ewch i weld gwaith arall a wnaethant
· Gan fod rhai mudiadau cyllido yn mynnu fod penseiri’n cael eu penodi trwy gystadleuaeth, ceisiwch sefydlu rhestr fer y byddwch yn fodlon arni

· Gwnewch yn siŵr pwy’n union fydd yn gwneud y gwaith; fe all y bydd hwnnw’n rhywun gwahanol i’r sawl sy’n gwerthu’r gwasanaethau

· Cymharwch yr ymgeiswyr â’ch rhestr gofynion.

· Peidiwch â phenodi teulu na chyfeillion – mae’n anodd datrys gwrthdaro buddiannau
· Fodd bynnag, gwnewch eich pensaer yn ffrind
· Chwiliwch am rywun y gallwch ymddiried ynddo 

Sut i benodi Arbenigwyr
Y mae dwy agwedd ar benodi unrhyw ymgynghorydd proffesiynol: y brîff ysgrifenedig a’r contract.

Y Brîff
Dyma ddatganiad y Cwsmer (y Cyngor Plwyfol Eglwysig) o’r hyn y mae am ei gyflawni. Yn rhy aml o lawer, bydd y pensaer yn ysgrifennu’r brîff ei hun, ar sail yr hyn a ddywedodd y Cyngor Plwyfol Eglwysig wrtho.Gwell yw llunio eich brîff eich hunain i fynegi o’r cychwyn cyntaf beth sydd gennych mewn golwg. Dylai’r briff fod ar ffurf llythyr, yn cynnwys:

· Y Weledigaeth o’r Prosiect
· Amcanion y Prosiect
· Y Tîm Prosiect (yn enwedig y ddolen gyswllt uniongyrchol â’r pensaer) 
· Unrhyw ystyriaethau ariannol – cyllideb, llif arian, ac ati
· Unrhyw gyfyngiadau o ran amser
· Materion Diogelwch (gweler yr adran ar Ddiogelwch isod)

· Unrhyw ystyriaethau arbennig o safbwynt cynllunio.
Dylech wedyn anfon hwn at y pensaer, a gofyn iddo gadarnhau beth fydd ei ffioedd a’i dermau busnes ar gyfer gwneud y gwaith. 

Y Contract
Dyma’r cytundeb ynglŷn â thermau ac amodau’r gwasanaethau a ddarperir. Bydd y pensaer yn anfon llythyr yn manylu ar:

· Y gwasanaeth a ddarperir i gyflawni’r brîff
· Ffioedd a’r dulliau o dalu
· Gall y ffioedd fod am bob awr a weithir yn seiliedig ar uchafswm cyllideb
· Un taliad am y prosiect (fel rheol, yn achos prosiectau bychain)
· Ffi sy’n seiliedig ar ganran o gost y prosiect (10-16%, yn dibynnu ar lefel y sgiliau y bydd eu hangen)

· Fe all y bydd ffioedd ychwanegol am arolygon safle ac, wrth gwrs, am wasanaeth arbenigwyr eraill.

· Amlinelliad o raglen
· Dolen gyswllt
· Yswiriant Indemniad Proffesiynol – terfynau a hyd
· Gweithdrefn gwyno
Gofynnir i chwi gytuno â chynnwys y llythyr a’i arwyddo, a hwn fydd y contract rhyngoch.  .

Gallwch ddisgwyl i’ch pensaer:

· Eich arwain trwy gymhlethdodau Gofynion Statudol, technegau cadwraeth, materion amgylcheddol a litwrgaidd ac esthetaidd, Iechyd a Diogelwch, materion yn ymwneud â hygyrchedd ac anabledd, ffynonellau ariannu

· Sefydlu’r contract rhyngoch chwi a’r ymgymerwr adeiladu, gan gynnwys llunio’r ddogfen dendro a chwilio am gynigwyr cystadleuol (3 o leiaf, fel rheol) a llunio contract adeiladu priodol

· Archwilio ansawdd
· Monitro datblygiad
· Cynghori ar newidiadau angenrheidiol
· Nodi faint y dylid ei dalu i’r adeiladydd, a pha bryd
· Arolygu’r gwaith fel y mae’n mynd rhagddo a chydlynu â’r adeiladydd
· Dilyn y Cynllun Gwasanaethau a osodwyd yn y contract
· Defnyddio medr a gofal rhesymol
Bydd eich pensaer yn disgwyl i chwi:

· Roi brîff clir iddo (gyda’i gyngor a’i gymorth ef ei hun)
· Penodi arbenigwyr eraill y gall y bydd ar y pensaer eu hangen
· Bodloni gofynion diogelwch
· Ymateb yn brydlon pan fo’r pensaer yn gofyn am sêl bendith
· Talu ffioedd ac ati ar amser
· Penodi’r ymgymerwr adeiladu dan gontract gwahanol (y bydd y pensaer yn ei lunio). Cyflogir yr ymgymerwr, fel y pensaer, gan y Cyngor Plwyfol Eglwysig.

Fel rheol argymhellir arbenigwyr eraill gan eich pensaer, a bydd ef yn rhoi gwybod iddynt am ofynion y prosiect. Bydd angen i’r Cyngor Plwyfol Eglwysig fod â chontract gyda’r arbenigwyr hyn, fel gyda’r pensaer. Unwaith eto, llunir y contract gan yr arbenigwr ei hun. 
Caffael 
Fel rheol, dylid caffael gwaith trwy dendro neu ddyfynbris cystadleuol. Fel rheol gyffredinol, dylid dilyn y drefn a ganlyn:

· Gwaith dan £5,000 – dyfynbris gan gyflenwr a chanddo gymhwyster/profiad priodol 
· £5,000 - £50,000 – tri dyfynbris o leiaf gan gwmnïau ag enw da a all gwblhau’r gwaith ar sail cynllun neu fanyleb gwaith
· £50,000 + - o leiaf dri chynnig ffurfiol gan gyflenwyr o ddewis y pensaer, y gwaith yn seiliedig ar fanyleb fanwl, ac i’w osod ar gontract cydnabyddedig, e.e.JCT. 
Diogelwch
Mae’n hanfodol sicrhau diogelwch prosiectau adeiladu. Gyda gwaith bychan dylech:

· Sicrhau fod gan eich ymgymerwr Yswiriant Atebolrwydd Cyhoeddus
· Ofyn i’r ymgymerwr roi asesiad ysgrifenedig o beryglon y gwaith, a sut y mae’n bwriadu ei gwblhau’n ddiogel, gan gynnwys mesurau i ddiogelu ymwelwyr.

Mae’n debyg y daw mathau eraill o waith o dan Reoliadau Adeiladu (Cynllunio a Rheoli) 2007, sy’n sefydlu gweithdrefnau at gynllunio a rheoli materion diogelwch ynglŷn â phrosiectau adeiladu. Yn achos prosiectau o’r fath, y Cyngor Plwyfol Eglwysig fydd y Cwsmer, a bydd yn rhaid iddo sicrhau fod trefniadau yn eu lle at reoli diogelwch. Mae’r Rheoliadau’n cydnabod na fydd y Cyngor Plwyfol, o bosibl, yn gwybod llawer am iechyd a diogelwch ym maes adeiladu, ac ni ddisgwylir iddo, felly,  reoli prosiectau ei hun.

Dylech ofyn i’ch pensaer a yw eich prosiect yn debyg o fod yn ddarostyngedig i’r Rheoliadau hyn, ac, os ydyw, sut y mae’n rhagweld y gellir ateb eu gofynion. Golyga hynny benodi ymgymerwr cymwys, cydlynydd Rheoliadau Adeiladu a chynllunydd neu bensaer priodol. Gall y pensaer ei hun weithredu fel cydlynydd Rheoliadau Adeiladu. Gall y cydlynydd hefyd fod yn arbenigwr arall, yn enwedig os yw’r prosiect yn un cymhleth.

Bydd y cydlynydd Rheoliadau Adeiladu yn gofyn i’r Cyngor Plwyfol Eglwysig am wybodaeth gyda golwg ar faterion iechyd a diogelwch, a rhaid i’r Cyngor ddarparu’r wybodaeth honno pan all wneud hynny.
Argymhellir bod aelod o’r Tîm Prosiect yn benodol gyfrifol am faterion diogelwch. Ni fydd angen iddo fod yn arbenigwr ar ddiogelwch, ond dylai holi’r pensaer a’r ymgymerwr ar faterion diogelwch o safbwynt synnwyr cyffredin a chadw llygad ar bethau. Dylai Iechyd a Diogelwch fod ar agenda pob cwrdd prosiect, fel eu bod yn cael ystyriaeth gyson.

Astudiaethau Dichonolrwydd a Chynlluniau Busnes
Cynhelir astudiaethau dichonolrwydd i geisio asesu pob ystyriaeth ynglŷn â phrosiect arbennig i sicrhau ei fod yn ymarferol ac yn bosibl. Bwriad yr astudiaeth yw darparu arolwg o’r prif faterion ynglŷn â’r prosiect a nodi’r pethau a allai rwystro ei lwyddiant. Y mae’n wahanol i’r cynllun busnes, sy’n ystyried y prosiect mewn mwy o ddyfnder ac yn rhestru’r pethau allweddol sydd i’w gwneud i sicrhau ei fod yn llwyddo.

Mae cyrff ariannu yn aml yn gofyn am Astudiaethau Dichonolrwydd, a gellir eu gwneud gan benseiri, ymgynghorwyr busnes neu arbenigwyr codi arian. Y maent o fudd gyda golwg ar brosiectau yn y gymuned am eu bod yn cynnwys ymgynghoriadau â phawb sydd â diddordeb.  
Bydd fformat astudiaethau dichonolrwydd yn gwahaniaethu yn ôl natur y prosiect a gofynion cyllidwyr. Dylai’r astudiaeth ymdrin â’r meysydd a ganlyn:
· Y weledigaeth ac amcanion y prosiect
· Dadansoddiad Marchnata 

· Pwy fydd yn defnyddio’r prosiect
· Sut y mae’n cyd-fynd â’r ddarpariaeth bresennol
· Pwy fydd y prif ddalwyr a defnyddwyr
· Adborth o’r ymgynghoriad
· Materion Allweddol yn ymwneud â Threfniadaeth a Strwythur
· Sut y dylid trefnu’r prosiect, yn ystod yr adeiladu ac wedyn
· Sut y dylid trefnu’r rheoli – pwy fydd yn arolygu ac yn monitro?

· Materion cyfreithiol – daliadaeth ac ati
· Prif faterion ymarferol
· Sut y bydd a wnelo defnyddwyr/dalwyr â’r prosiect?
· Materion ariannol
· Amlinelliad o amcangyfrif costau cyfalaf y prosiect 

· Costau Gweithredu – beth fydd y gost o’i redeg
· Incwm – faint o incwm y gellir ei gynhyrchu
· Ffynonellau Cyllid – Cyfalaf ac Incwm
· Dadansoddiad o Elw/Colled neu adennill costau
· Dadansoddiad o beryglon – i ba raddau y gall y rhagolygon hyn newid?

· Dylid nodi’n glir unrhyw ragdybiau
· Arolwg o’r Asesiad o’r Dichonolrwydd
· Crynodeb a Chasgliadau
· Argymhellion/Camre Nesaf
Bydd Cynllun Busnes yn datblygu ymhellach yr astudiaeth dichonolrwydd ac yn gosod y patrwm ar gyfer sefydlu a gweithredu’r prosiect. Bydd yn rhoi manylion penodol ynglŷn â rheoli a thrafod pob un o’r elfennau a nodir yn yr astudiaeth dichonolrwydd. Mae’r Cynllun Busnes yn bwysig am ei fod yn mynegi’n glir yr holl feddwl a aeth i’r prosiect, yn cofnodi penderfyniadau a blaenoriaethau ac yn mapio’r ffordd i gwblhau’r prosiect yn llwyddiannus.

Caniatâd a chydsyniad
Mae’n debyg y bydd ar bob prosiect angen sawl math o ganiatâd a chydsyniad gan wahanol awdurdodau. Rhestrir isod rai o’r prif fathau. Fe’ch cynghorir gan eich pensaer.

Caniatâd Cynllunio
Mae’n debygol y bydd angen Caniatâd Cynllunio ar unrhyw brosiect sy’n newid golwg allanol adeilad neu sy’n golygu newid yn y defnydd a wneir ohono. Rhoddir hwn gan yr Awdurdod Lleol, a dylid trafod yn fuan gyda’r Adran Gynllunio yr angen am ganiatâd a’r tebygolrwydd o’i gael. Y mae awdurdodau cynllunio yn paratoi cynllun lleol sy’n mynegi, o dan nifer o benawdau, y polisi ar gyfer pob ardal ddaearyddol. Mae polisïau’r cynllun hwn yn ystyriaeth allweddol wrth wneud cais am ganiatâd cynllunio. Codir tâl am bob cais. Dylid bod penderfyniad o fewn wyth wythnos, ond gall fod yn hwy os bydd angen mwy o wybodaeth neu os bydd y sawl sy’n gwneud y cais yn cytuno. Mewn gwirionedd, cymer ceisiadau cynllunio rhwng tri a chwe mis, a dylid caniatáu am hynny yn nhaflen amser y prosiect.

Caniatâd Adeilad Cofrestredig
Rhaid wrth Ganiatâd i wneud unrhyw waith (ar wahân i fân atgyweirio) ar unrhyw Adeilad Cofrestredig. Fodd bynnag, yn achos lleoedd o addoliad, disodlir y caniatâd hwn gan Hawleb. 

Bydd angen Caniatâd Adeilad Cofrestredig ar gyfer Neuaddau Eglwys, cofebau, adeiladau Ysgol Sul ac ati, sydd ar wahân i’r eglwys ei hun. Mae hwn yn wahanol i Ganiatâd Cynllunio.

Caniatâd Ardal Gadwraeth
Os yw eich adeilad oddi mewn i Ardal Gadwraeth (ardal a ddynodwyd gan yr Awdurdod Lleol yn bwysig am ei gwerth cymunedol), rhaid gofyn am Ganiatâd Ardal Gadwraeth. Fodd bynnag, yn achos lleoedd o addoliad, disodlir y caniatâd hwn hefyd gan Hawleb. 
Hawleb
Rhaid wrth Hawleb i wneud unrhyw waith ar adeilad eglwys. Rhoddir hon gan Ganghellor yr Esgobaeth ar gyngor Pwyllgor Ymgynghorol yr Esgobaeth. Dylid cyflwyno deiseb (cais) yn fuan trwy Gofrestrydd yr Esgobaeth. Gall Pwyllgor Ymgynghorol yr Esgobaeth gynghori a chyfarwyddo ynglŷn â deisebau o’r fath.   
Mae Hawleb yn dileu’r angen am Ganiatâd Adeilad Cofrestredig a Chaniatâd Ardal Gadwraeth. Nid yw’n dileu’r angen (os oes angen) am Ganiatâd Cynllunio.
Rheoliadau Adeiladu
Rheolir gwaith adeiladu gan system o reoliadau adeiladu a weinyddir gan awdurdodau lleol. Rhaid cyflwyno lluniau o’r gwaith cyn cychwyn arno a rhaid i Swyddog Adeiladu fonitro’r safle’n gyson pan fydd y gwaith yn cael ei wneud. Rhoddir tystysgrif pan fydd wedi ei gwblhau. Bydd eich pensaer yn gofalu am y manylion hyn.

Caniatâd y Perchennog
Corff y Cynrychiolwyr yw perchennog cyfreithlon y rhan fwyaf o adeiladau’r Eglwys yng Nghymru. Yr Esgobaeth, weithiau, yw’r perchennog (yn bennaf yn achos ysgolion a neuaddau). Bydd ar unrhyw brosiect sy’n golygu gosod unrhyw hawl yn yr eiddo (ar les, trwydded etc) angen caniatâd y perchennog. Golyga trefniant o’r fath werthu tir, a daw hynny o dan reolau’r Comisiwn Elusennau ynglŷn â sicrhau’r pris mwyaf posibl. Argymhellir trafod yn gynnar gyda Chorff y Cynrychiolwyr neu’r Esgobaeth i sicrhau trefniant boddhaol.

Mae rhai cyrff ariannu nad ydynt yn rhoi arian at brosiectau crefyddol, ond sy’n barod i ariannu gweithgareddau cymunedol. Yn y gorffennol, ffurfiwyd grwpiau ar wahân i’r Cyngor Plwyfol Eglwysig i redeg gweithgareddau o’r fath, gan ddefnyddio adeiladau’r eglwys ar les ac am rent (gyda threfniadau credyd priodol parthed unrhyw niwed i’r eglwys). Mae’n bosibl y gellir llunio trefniant trwy Grŵp Defnyddwyr, yn cynrychioli defnyddwyr y cyfleuster, a fydd yn sicrhau cyfranogaeth seciwlar ddigonol gan osgoi’r angen am les.

Mae’n bwysig deall y raddfa amser ar gyfer pob un o’r mathau hyn o ganiatâd, a chynllunio eich prosiect i gyfateb i hynny. Byddwch yn realistig ynglŷn â hyd y broses. Sicrhau caniatâd yw’r rheswm mwyaf cyffredin dros ddal prosiect yn ôl.
Hynt y Prosiect – rhai cynghorion allweddol
Llunio Gweledigaeth o’r Prosiect 

I ryw raddau, dyma’r cam pwysicaf. Mae’n gosod blaenoriaethau ac yn canolbwyntio ar y gwaith mewn golwg. Mae’r canlynol yn elfennau allweddol yn y cam hwn:
· Ystyriwch pam fod galw am newid ac o ble y daw’r pwyso am newid
· Gweithiwch gyda’ch gilydd fel Cyngor Plwyfol Eglwysig i ddatblygu syniadau – mae’n bwysig fod pawb yn cytuno â’r prosiect
· Treuliwch beth amser yn casglu gwybodaeth i ystyried y posibiliadau. Bydd hyn yn gymorth i ateb rhai o’r pryderon amlwg ar y cychwyn.
· Ymchwiliwch i’r hyn a wnaed mewn lleoedd eraill – y mae o fudd gwybod beth y gellir ei wneud a dysgu oddi wrth brofiadau pobl eraill. 
· Diffiniwch (yn fyr) beth yr ydych am ei gyflawni a sut. 
· Dewch â’r gymuned leol i mewn. Hyd yn oed gydag atgyweiriadau syml mae’n bwysig hysbysu’r gymuned ehangach o fwriadau’r eglwys. Mae’n bosibl y cewch gymorth gwirfoddolwyr. Bydd prosiectau cymunedol yn dibynnu, yn amlwg, ar gefnogaeth a chyfraniadau’r gymuned. Peidiwch â chyflwyno cynlluniau terfynol i’r gymuned. Yn hytrach, ystyriwch sut y gallwch drafod syniadau gydag eraill.

· Byddwch yn hyblyg ac yn agored i syniadau. Mae’n hawdd cael eich cyffroi a’ch ysbrydoli gan weledigaeth, a cholli diddordeb pan newidir hi. Ar y dechrau, canolbwyntiwch ar egwyddor y prosiect, nid ar yr union ddull o’i gyflawni.

Datblygu’r Prosiect 

· Ffurfiwch eich Tîm, a cheisiwch gael y bobl iawn ar gyfer y swyddi, hyd yn oed os nad ydynt yn aelodau o’r Cyngor Plwyfol Eglwysig nac o’r eglwys ei hun.
· Lluniwch brîff  clir o’r prosiect, yn enwedig os ydych yn chwilio am gyngor proffesiynol. Hwn yw’r mynegiant cyhoeddus o’r gyd-weledigaeth a’r amlinelliad o sut y cyflawnir hi.
· Astudiaethau Dichonolrwydd – rhowch amser ac arian i’r rhain. Hwy sy’n profi a yw’r syniad yn un da ai peidio.
· Y Cynllun Busnes – dogfen hanfodol; eich map at lwyddo.
· Rhowch amser i ddewis yr arbenigwyr iawn. Gwnewch yn siŵr eu bod yn rhannu eich gweledigaeth chwi, ac nid yn ceisio datblygu eu fersiwn eu hunain ohoni.

· Gwnewch ymchwil i’r mathau o ganiatâd y bydd arnoch eu hangen a chynlluniwch yn realistig o’r dechrau ar gyfer y rhain. 
Adnoddi’r Prosiect – Ariannu 

· Meddyliwch ymlaen – mae ceisiadau am grantiau yn cymryd amser i’w paratoi a’u hystyried a’u talu. Rhowch amser i hynny o’r dechrau yn eich cynlluniau.

· Nodwch eich prif ffynonellau ariannu a chwiliwch beth yw eu prif flaenoriaethau. Gall fod ganddynt amcanion nad ydynt yn cyfateb i’ch amcan chwi. Ystyriwch sut i gyfartalu’r amcanion. Byddwch yn ddyfeisgar!

· Trafodwch eich prosiect gyda swyddogion y corff ariannu. Y maent yno i helpu, ac y maent am sicrhau fod eu cyllideb flynyddol yn cael ei gwario.

· Rhoddir llawer o grantiau yn benodol at gynorthwyo’r gymuned eang. Gwnewch yn siŵr fod eich cais yn canolbwyntio ar y gymuned, nid ar grefydd. Dangoswch sut y bydd y prosiect o fudd i’r croesdoriad ehangaf posibl yn y gymuned, yn enwedig y rhai mwyaf eu hangen – ieuenctid, henoed, yr anabl.

· Mae ffurflenni’n bethau brawychus, ond nac ofnwch. Nid maglau yw’r cwestiynau ond modd i’r cyllidwyr asesu a yw’r cais yn cyfateb i’w hamcanion Atebwch y cwestiynau gyda’r amcanion hynny mewn golwg.

· Codi arian – bydd unrhyw brosiect yn golygu codi arian yn lleol. Dylai Swyddfa eich Esgobaeth allu eich helpu i ddatblygu cynllun codi arian. Trafodwch gydag eglwysi eraill eu profiadau hwy wrth godi arian.

· Byddwch bob amser yn onest ynglŷn â’ch prosiect.
· Dyfalbarhewch. Gall cyllidwr roi y flwyddyn nesaf arian nad yw ganddo eleni. 

· Ystyriwch gyflawni eich prosiect mewn camau, er mwyn manteisio ar lefelau

       cyson is o grantiau.

· Gwnewch yn siŵr fod eich prosiect yn gynaliadwy. Peth pwysig iawn yw dangos ei fod yn ariannol sownd, fel y bydd buddsoddi grant yn dod â’r manteision a ddisgwylir yn y tymor hir.

· Cysylltwch yn fuan ag Adran Eiddo Corff y Cynrychiolwyr os ydych yn gwneud cais am:

· Grantiau Treftadaeth y Loteri
· Grantiau at ddefnydd cymunedol/partneriaeth
· Grantiau ag iddynt derfynau amser caeth neu drefniadau crafangu’n ôl 
Cadw pethau i fynd – ymarferoldeb a chynaladwyedd 

· Rhowch ystyriaeth fuan a manwl i gostau gweithredu eich prosiect ac i’r ffynonellau ariannu sydd i wynebu’r costau hynny. Gwnewch yn siŵr y gall y prosiect sefyll ar ei draed ei hun, heb ddibynnu ar ffynonellau bregus o nawdd.

· Caniatewch i’ch gweledigaeth ddatblygu gydag amser a phrofiad. Peidiwch â glynu’n haearnaidd at un model.
· Ystyriwch eich Tîm Prosiect. Nid y bobl orau i gwblhau’r prosiect fydd y bobl orau, o angenrheidrwydd, i gadw’r prosiect i fynd.

· Rhowch le o’r cychwyn i fesurau gwyrdd – ystyriwch eich ôl troed carbon.

· Rhannwch eich profiadau a’ch gwybodaeth ag eraill.

